
1  Opinioni i Auditimit

Ne kemi përfunduar auditimin e pasqyrave financiare të NPH “Ibër - Lepenc” sh.a për vitin e 
përfunduar më 31 Dhjetor 2023, në përputhje me Ligjin për Zyrën Kombëtare të Auditimit të 
Republikës së Kosovës dhe Standardet Ndërkombëtare të Institucioneve Supreme të Auditimit 
(SNISA). Auditimi është kryer  për të na mundësuar të shprehim opinionin për pasqyrat financiare 
dhe konkluzionin për pajtueshmërinë me autoritetet.¹

Opinion i kualifikuar për pasqyrat financiare vjetore

Ne i kemi audituar pasqyrat financiare vjetore të NPH “Ibër - Lepenc” sh.a (Ibër-Lepenci sh.a.), të 
cilat përmbajnë pasqyrën e pozitës financiare për vitin 2023, pasqyrën e të ardhurave 
gjithëpërfshirëse, pasqyrën e rrjedhës së parasë së gatshme, pasqyrën e ndryshimeve në ekuitet, 
shënimet shpjeguese për pasqyrat financiare, përfshirë përmbledhjen e politikave të rëndësishme 
kontabël, për vitin e përfunduar më 31 dhjetor 2023.

Sipas opinionit tonë, përveç efekteve të çështjes/ve së përshkruar në paragrafin Baza për Opinion 
të Kualifikuar, Pasqyrat Financiare të bashkangjitura për vitin e përfunduar më 31 dhjetor 2023, 
prezantojnë një pamje të drejtë dhe të vërtetë në të gjitha aspektet materiale të pozitës financiare 
të NPH “Ibër - Lepenc” sh.a deri me 31 dhjetor 2023, performancës së saj, si dhe rrjedhës së 
parasë së gatshme për vitin 2023, në përputhje me Standardet Ndërkombëtare të Raportimit 
Financiar (SNRF).

Baza për Opinion të Kualifikuar

Çështjet që kanë ndikuar në opinionin e kualifikuar janë si në vijim:

B1 Ndërmarrja nuk ka bërë rivlerësimin e pasurive fikse që nga viti 2007, për të siguruar se 
vlera e tyre kontabël nuk ndryshon materialisht nga ajo që do të përcaktohej nëse do të 
përdorej vlera e drejtë pas rivlerësimit në fund të periudhës raportuese.

B2 Ndërmarrja nuk ka bërë korrigjimin e rezervës së rivlerësimit të pasurive të realizuar në vitin 
2007 në vlerë 162,424,909€ në baza të rregullta, si rezultat i zhvlerësimit për pjesën e 
vlerës së rritur pas rivlerësimit, duke rezultuar kështu në prezantimin jo të saktë të vlerës së 
rezervës së rivlerësimit si dhe shpenzimeve të zhvlerësimit në pasqyrat financiare të vitit 
2023.

B3 Ndërmarrja nuk kishte zbatuar kërkesat e standardeve për amortizimin e pasurive që nga 
rivlerësimi i fundit duke shpërndarë amortizimin pas rivlerësimit për tërë jetëgjatësinë e 
pasurisë dhe jo përgjatë jetës së dobishme të mbetur të pasurive. 

Më gjerësisht shih nënkapitullin 2.1 Çështjet që ndikojnë në opinion të auditimit 

Auditimi është kryer në përputhje me Standardet Ndërkombëtare të Institucioneve Supreme të 
Auditimit (SNISA). Sipas këtyre standardeve, përgjegjësitë tona janë përshkruar më poshtë tek 
pjesa ‘Përgjegjësitë e Auditorit për Auditimin e Pasqyrave Financiare’. 
Në përputhje me ONISA-P-10 dhe SNISA 130, si dhe kërkesat e tjera relevante për auditimin e 
PFV-ve të Ndërmarrjeve Publike, Kodin e Etikës të ZKA-së, ZKA-ja është e pavarur nga subjekti i 
auditimit. Besojmë se dëshmitë e auditimit që kemi marrë janë të mjaftueshme dhe të duhura për 
sigurimin e bazës për opinionin.

Konkluzion për pajtueshmërinë

Ne kemi audituar nëse proceset dhe transaksionet përcjellëse janë në pajtueshmëri me kriteret e 
përcaktuara të auditimit që burojnë nga legjislacioni i zbatueshëm për subjektin e audituar në 
kontekstin e përdorimit të burimeve financiare.

Sipas konkluzionit tonë, transaksionet e kryera  të Ibër-Lepenci sh.a. kanë qenë, në të gjitha 
aspektet materiale, në pajtueshmëri me kriteret e përcaktuara te auditimit që burojnë nga 
legjislacioni i zbatueshëm për subjektin e audituar në kontekstin e përdorimit të burimeve 
financiare.

Baza për konkluzion

Auditimi është kryer në përputhje me Standardet Ndërkombëtare të Institucioneve Supreme të 
Auditimit (SNISA). Sipas këtyre standardeve, përgjegjësitë tona janë të përshkruara më poshtë te 
pjesa e raportit ‘Përgjegjësitë e Auditorit të Përgjithshëm për Auditimin e Pasqyrave Financiare’. 
Në përputhje me ONISA-P-10 dhe SNISA 130, si dhe me kërkesat e tjera relevante për auditimin 
e PFV-ve të Ndërmarrjeve Publike dhe Kodit të Etikës të ZKA-së, ZKA-ja është e pavarur nga 
subjekti i auditimit. Besojmë se dëshmitë e auditimit që kemi marrë janë të mjaftueshme dhe të 
duhura për sigurimin e bazës për konkluzion.

Informacione të tjera të ndryshme nga pasqyrat financiare dhe raporti i auditorit mbi to

Menaxhmenti është përgjegjës për informacionet e tjera. Informacionet e tjera përfshijnë 
informacionet në raportin e menaxhmentit dhe deklaratën e qeverisjes korporative, por këto 
informacione nuk përfshijnë pasqyrat financiare dhe raportin tonë të auditorit mbi këto pasqyra.

Opinioni ynë mbi pasqyrat financiare nuk mbulon informacionet e tjera dhe ne nuk shprehim 
ndonjë lloj konkluzioni që jep siguri në lidhje me këto informacione.

Në lidhje me auditimin e pasqyrave financiare, ne kemi përgjegjësinë të lexojmë informacionet e 
tjera dhe të vlerësojmë nëse këto informacione kanë inkoherenca materiale me pasqyrat 
financiare apo me njohjen që ne kemi marrë gjatë auditimit ose përndryshe, nëse duket se janë 
me anomali materiale.

Ne kemi marrë parasysh nëse informacionet në raportin për menaxhmentin janë në përputhje me 
informacionet në pasqyrat financiare dhe deklarata e qeverisjes korporative përfshinë shpalosjet e 
kërkuara me nenet 7 dhe 10 të ligjit 06/L-032 për Kontabilitet, Raportim Financiar dhe Auditim.

Nëse, bazuar në punën e kryer, arrijmë në përfundimin se në këto informacione ka një anomali 
materiale, atëherë ne duhet të raportojmë për këtë fakt. Siç përshkruhet në seksionin e bazës për 
opinionin e kualifikuar:

1 Ndërmarrja nuk ka bërë rivlerësimin e pasurive fikse që nga viti 2007.
2 Ndërmarrja nuk ka bërë korrigjimin e rezervës së rivlerësimit të pasurive të realizuar në vitin 

2007. 
3 Ndërmarrja nuk kishte zbatuar kërkesat e standardeve për amortizimin e pasurive që nga 

rivlerësimi i fundit duke shpërndarë amortizimin pas rivlerësimit për tërë jetëgjatësinë e 
pasurisë dhe jo përgjatë jetës së dobishme të mbetur të pasurive.

Përgjegjësitë e Menaxhmentit dhe organeve drejtuese/qeverisëse për pasqyrat financiare vjetore

Menaxhmenti është përgjegjës për përgatitjen dhe prezantimin e drejtë të Pasqyrave Financiare  
sipas Standardeve Ndërkombëtare të Raportimit Financiar (SNRF). Po ashtu, menaxhmenti është 
përgjegjës për vendosjen e kontrolleve të brendshme, të cilat i përcakton si të nevojshme për të 
mundësuar përgatitjen e pasqyrave financiare pa keqdeklarime materiale të shkaktuara, qoftë nga 
mashtrimi apo gabimi. Kjo përfshinë gjithashtu zbatimin e Ligjit nr. 03/L-048 për Menaxhimin e 
Financave Publike dhe Përgjegjësitë (me plotësime dhe ndryshime), Ligjit nr. 03/L-087 për 
Ndërmarrjet Publike (me plotësime dhe ndryshime), Ligjit 06/L-032 për Kontabilitet, Raportim 
Financiar dhe Auditim

Bordi i Drejtorëve është përgjegjës për mbikëqyrjen e procesit të raportimit financiar të NPH “Ibër 
- Lepenc” sh.a.

Përgjegjësia e Menaxhmentit për Pajtueshmërinë

Menaxhmenti i NPH “Ibër - Lepenc” sh.a është gjithashtu përgjegjës për përdorimin e burimeve 
financiare të NPH “Ibër - Lepenc” sh.a në përputhje me Ligjin për Ndërmarrjet Publike,  si dhe të 
gjitha ligjet, rregullat dhe rregulloret e tjera të zbatueshme.²

6

ZYRA KOMBËTARE E AUDITIMIT - NACIONALNA KANCELARIJA REVIZIJE - NATIONAL AUDIT OFFICE



Përgjegjësia e Auditorit të Përgjithshëm për auditimin e PFV-ve

Objektivat tona janë të marrim siguri të arsyeshme se Pasqyrat Financiare si tërësi nuk 
përmbajnë  keqdeklarime materiale, qoftë për shkak të mashtrimit apo gabimit, dhe  të nxjerrim 
një raport të auditimit që përfshinë opinionin tonë. Siguria e arsyeshme është niveli i lartë sigurie, 
por nuk garanton se një auditim i kryer në përputhje me SNISA-t do të zbulojë çdo keqdeklarim 
material që mund të ekzistojë. Keqdeklarimet mund të rezultojnë nga mashtrimi ose gabimi dhe 
konsiderohen materiale nëse, individualisht ose së bashku, me arsye pritet qe të ndikojnë në 
vendimet ekonomike të përdoruesve, të marra në bazë të këtyre Pasqyrave Financiare.

Objektivi ynë është gjithashtu të shprehim një konkluzion të auditimit për pajtueshmërinë e 
autoriteteve përkatëse të Ndërmarrja Publike Hidroekonomike “Ibër - Lepenc” sh.a  me kriteret e 
përcaktuara te auditimit që burojnë nga legjislacioni i zbatueshëm për subjektin e audituar në 
kontekstin e përdorimit të burimeve financiare. Si pjesë e auditimit, në përputhje me Ligjin për 
ZKA dhe SNISA-t, ne ushtrojmë gjykimin profesional dhe mbajmë skepticizëm profesional gjatë 
gjithë auditimit. Ne gjithashtu:

• Identifikojmë dhe vlerësojmë rreziqet e keqdeklarimit material të Pasqyrave Financiare, 
qoftë për shkak të mashtrimit apo gabimit; hartojmë dhe kryejmë procedurat e auditimit 
konform  atyre rreziqeve, si dhe sigurojmë dëshmi të auditimit që janë të mjaftueshme dhe 
të duhura për të siguruar bazën për opinion. Rreziku i moszbulimit të një keqdeklarimi 
material që rezulton nga mashtrimi është më i lartë sesa për keqdeklarimin që rezulton nga 
gabimi, pasi mashtrimi mund të përfshijë manipulimin, falsifikimin, lëshime të qëllimshme, 
keqpërfaqësime apo anashkalimin e kontrollit të brendshëm.

• Identifikojmë dhe vlerësojmë rreziqet e mos-pajtueshmërisë me autoritetet, qoftë për shkak 
të mashtrimit ose gabimit, hartojmë dhe kryejmë procedurat e auditimit që janë përgjegjëse 
ndaj atyre rreziqeve, dhe marrim dëshmi të auditimit që janë të mjaftueshme dhe të 
përshtatshme për të siguruar bazën për konkluzionin tonë për pajtueshmërinë me 
autoritetet. Rreziku i mos zbulimit të një rasti të mos pajtueshmërisë me autoritetet që vjen 
nga mashtrimi është më i lartë sesa për atë që rezulton nga gabimi, pasi mashtrimi mund të 
përfshijë manipulim, falsifikim, lëshime të qëllimshme, keq përfaqësime ose anashkalim të 
kontrollit të brendshëm.

• Sigurohemi ta kuptojmë kontrollin e brendshëm relevant për auditimin, për t’i hartuar
procedurat e auditimit që janë të përshtatshme në rrethanat, por jo me qëllim të shprehjes 
së opinionit për efikasitet të kontrollit të brendshëm të NPH “Ibër - Lepenc” sh.a.

• Vlerësojmë përshtatshmërinë e politikave të përdorura kontabël dhe arsyeshmërinë e 
vlerësimeve të kontabilitetit dhe shpalosjet përkatëse të bëra nga menaxhmenti.

• Nxjerrim një përfundim nëse baza e vijimësisë së kontabilitetit është e përshtatshme për 
përdorim nga menaxhmenti, bazuar në provat e siguruara të auditimit, nëse ekziston 
pasiguria materiale në lidhje me ngjarje apo kushte që mund të hedhin dyshime të 
rëndësishme në aftësinë e NPH “Ibër - Lepenc” sh.a, për të vazhduar sipas parimit të 
vijimësisë. Nëse konkludojmë se ekziston një pasiguri materiale, nga ne kërkohet që të 
tërheqim vëmendjen në raportin tonë të auditimit për shpalosjet përkatëse në Pasqyrat 
Financiare ose, nëse zbulimet e tilla janë të papërshtatshme ta modifikojmë opinionin tonë. 
Përfundimet tona bazohen në provat e auditimit të marra deri në datën e raportit tonë të 
auditimit. Sidoqoftë, ngjarjet apo kushtet e ardhshme mund të bëjnë që NP-ja të pushojë së 
vazhduari sipas parimit të vijimësisë.

• Vlerësojmë prezantimin e përgjithshëm, strukturën dhe përmbajtjen e Pasqyrave 
Financiare, përfshirë edhe shpalosjet, për t’u siguruar se Pasqyrat Financiare paraqesin
transaksionet dhe ngjarjet në mënyrë të drejtë dhe të saktë.

Ndër të tjera, ne komunikojmë me menaxhmentin dhe ata që janë përgjegjës për qeverisjen edhe 
në lidhje me fushëveprimin dhe kohën e planifikuar të auditimit dhe gjetjet e rëndësishme të 
auditimit, përfshirë ndonjë mangësi domethënëse në kontrollin e brendshëm që ne e identifikojmë 
gjatë auditimit.

Nga çështjet e komunikuara me menaxhmentin, ne përcaktojmë ato çështje që ishin më të 
rëndësishme në auditimin e Pasqyrave Financiare të periudhës aktuale dhe që cilësohen si 
çështje kyçe të auditimit. Raporti i auditimit publikohet në ueb faqen e ZKA-së, me përjashtim të 
informacioneve që klasifikohen si sensitive apo për shkak të ndalesave të tjera ligjore e 
administrative, në pajtim me legjislacionin në fuqi.

Derisa për statusin e rekomandimeve të vitit paraprak dhe nivelin e zbatimit të tyre, shih kapitullin 
3.

2.1 Çështjet që ndikojnë në opinionin e auditimit

Çështja B1 - Mos rivlerësimi i pasurive të ndërmarrjes
Gjetja Sipas SNK 16 Pasuritë afatgjata materiale - rivlerësimet duhet të bëhen në 

mënyrë të rregullt dhe të mjaftueshme, që të sigurohet se vlera kontabël 
(neto) e pasurisë nuk ndryshon materialisht nga ajo që do të përcaktohej, 
nëse do të përdorej vlera e drejtë në fund të periudhës raportuese. 

Procesin e vlerësimit të pasurive, për herë të fundit ndërmarrja e kishte 
realizuar në vitin 2007. Si rezultat i kësaj në regjistrin kontabël figurojnë 
1,235 pasuri me kosto historike në shumën 9,179,559€, e që janë 
zhvlerësuar në tërësi dhe vlera neto e tyre në libra ishte zero. Për më tepër, 
në regjistrin e pasurive gjenden edhe 41 pasuri të cilat nuk kanë vlerë 
blerëse në mungesë të dëshmive. Këto pasuri janë ende aktive dhe për to 
nuk ishte bërë rivlerësimi dhe rishikimi i jetëgjatësisë së tyre, ashtu siç nuk 
ishte bërë edhe për pasuritë e tjera. 

Edhe përkundër zotimit të menaxhmentit në planin e veprimit  si dhe 
përpjekjeve përmes shpalljes së procedurave të tenderimit, për shkak të 
mungesës së ofertuesve të përgjegjshëm kjo çështje ka mbetur e pa 
zbatuar. 

Ndikimi Mos kryerja e rivlerësimit të pasurive në përdorim, rritë rrezikun që vlera 
kontabël e tyre në datën e raportimit të pasqyrave financiare, të jetë me 
vlera materialisht të ndryshme nga vlera e drejtë e tyre.

2  Gjetjet dhe rekomandimet

Gjatë auditimit, kemi vërejtur fusha për përmirësim të mundshëm, përfshirë kontrollin e 
brendshëm, të cilat janë paraqitur më poshtë në formë të gjetjeve dhe rekomandimeve.

Çështjet apo gjetje që kanë ndikuar opinionin e pasqyrave financiare janë, mos rivlerësimi i 
pasurive, prezantimi jo i saktë i rezervës së rivlerësimit dhe mos amortizimi i pasurive sipas 
kërkesave të standardeve.
Çështjet tjera të cilat kanë ndikuar te menaxhimi financiar dhe i pajtueshmërisë është vetëm në 
fushën e njësisë së auditimit të brendshëm lidhur me stafin jo të mjaftueshëm.

Këto gjetje dhe rekomandime kanë për qëllim të bëjnë korrigjimin e nevojshëm të informacionit 
financiar të paraqitur në pasqyrat financiare, duke përfshirë shpalosjet në formë të shënimeve 
shpjeguese dhe të përmirësojnë kontrollet e brendshme lidhur me raportimin financiar dhe 
pajtueshmërinë me autoritetet në lidhje me menaxhimin e fondeve të sektorit publik. Gjithashtu, 
ne do t'i përcjellim (shqyrtojmë) këto rekomandime gjatë auditimit të vitit të ardhshëm.

Ky raport ka rezultuar me 4 rekomandime të përsëritura.

Rekomandimi B1 Bordi i Drejtorëve të sigurojë që në përputhje me standardet ndërkombëtare 
të kontabilitetit, të bëhet rivlerësimi i pasurive të ndërmarrjes, me qëllim të 
prezantimit të vlerës së drejtë të tyre në Pasqyrat Financiare Vjetore. 

Përgjigja e menaxhmentit të entitetit (Pajtohen)

Çështja B2 - Prezantimi jo i saktë i Rezervës së Rivlerësimit
Gjetja SNK 16 – Pasuritë afatgjata materiale: - paragrafi 39, përcakton që, nëse 

vlera kontabël (neto) e një pasurie rritet si rezultat i një rivlerësimi, rritja do 
të njihet në të ardhura të tjera gjithëpërfshirëse dhe akumulohet tek 
kapitalet e veta me titullin tepricë rivlerësimi. Megjithatë, rritja njihet në fitim 
ose humbje për aq sa kjo mbulon uljen e rivlerësimit të të njëjtit pasuri të 
njohur më parë në fitim ose humbje. Po ashtu - paragrafi 41, përcakton, se 
një pjesë e mbivlerës mund të transferohet kur pasuria përdoret nga njësia 
ekonomike, ku në një rast të tillë madhësia e tepricës së transferuar do të 
jetë diferenca mes amortizimit të bazuar në vlerën kontabël (neto) të 
rivlerësuar të pasurisë dhe amortizimin e bazuar në koston fillestare të 
pasurisë.

Shuma e rezervës së rivlerësimit e prezantuar në pasqyrat financiare ishte 
162,424,909€ e cila është si rezultat i rritjes së pasurive nga rivlerësimi në 
vitin 2007. Kjo shumë që nga viti 2007 nuk është korrigjuar në baza të 
rregullta, si rezultat i zhvlerësimit për pjesën e vlerës së rritur pas 
rivlerësimit. Si pasojë e kësaj, vlera e rezervës së rivlerësimit si dhe 
shpenzimet e zhvlerësimit nuk paraqesin gjendjen e tyre të saktë në 
pasqyrat financiare. 

Edhe përkundër zotimit të menaxhmentit për të zbatuar këtë rekomandim, 
çështja e prezantimit jo të saktë të rezervës së rivlerësimit nuk është 
zbatuar deri në rivlerësimin e ri të pasurive.

Ndikimi Mos korrigjimi i rezervës së rivlerësimit si rezultat i zhvlerësimit ndër vite si 
dhe vlera e korrigjuar jo sipas kërkesave të standardit nr.16, ka rezultuar në 
prezantimin jo të saktë dhe të vërtetë të pasqyrave financiare.

Rekomandimi B2 Bordi i Drejtorëve të sigurojë, korrigjimin e rezervës së rivlerësimit si 
rezultat i zhvlerësimit të akumuluar sipas kërkesave të standardeve, në 
mënyrë që pasqyrat financiare të prezantojnë pamje të drejtë dhe të 
vërtetë. 

Përgjigja e menaxhmentit të entitetit (Pajtohen)

Çështja B3 - Zhvlerësimi i pasurive jo sipas kërkesave të standardeve 
Gjetja Sipas SNK 16 – Pasuritë e paluajtshme, pika 50, shuma e amortizueshme e 

një pasurie do të shpërndahet mbi baza sistematike gjatë jetës së tij të 
dobishme.

Ndërmarrja nuk kishte zbatuar kërkesat e standardeve për amortizimin e 
pasurive që nga rivlerësimi i fundit, duke shpërndarë amortizimin pas 
rivlerësimit për tërë jetëgjatësinë e pasurisë dhe jo përgjatë jetës së 
dobishme të mbetur të pasurive. Kjo është vërejtur në 24 mostra të testuara 
të cilat ishin nënshtruar procesit të rivlerësimit në vitin 2007. 

Kjo mënyrë e amortizimit ka ndodhur për shkak të regjistrimit me këto 
kritere pas rivlerësimit, pa ndonjë arsyetim të bazuar në raportin e 
rivlerësimit se pse amortizohen për tërë jetëgjatësinë e tyre dhe jo për 
jetëgjatësinë e mbetur. 

Ndikimi Amortizimi jo adekuat i pasurive të ndërmarrjes duke mos marrë për bazë 
jetëgjatësinë e mbetur, ndikon në prezantimin jo të saktë të pasurive neto, 
shpenzimeve të amortizimit si dhe fitimit të mbajtur 

Rekomandimi B3 Bordi i Drejtorëve të sigurojë që amortizimi i pasurive të shpërndahet mbi 
baza sistematike të jetës së dobishme të mbetur të pasurisë pas rivlerësimit 
sipas kërkesave të standardeve ndërkombëtare të kontabilitetit. Më tutje, të 
sigurohet një rishikim i shpenzimeve të amortizimit si dhe korrigjimi i 
gabimeve të identifikuara.

Përgjigja e menaxhmentit të entitetit (Pajtohen)

2.2.1   Funksioni i auditimit të brendshëm

Auditimi i brendshëm është një aktivitet i pavarur për të ofruar siguri objektive dhe një aktivitet 
këshillues, i dizajnuar për të shtuar vlerën dhe për të përmirësuar veprimet e kompanisë. Po 
ashtu, ndihmon për përmbushjen e objektivave, duke nxitur një qasje sistematike dhe të 
disiplinuar për vlerësimin dhe përmirësimin e efektivitetit në menaxhimin e rrezikut, kontrolleve 
dhe proceseve të qeverisjes.

Çështja B4 - Staf jo i mjaftueshëm në Njësinë e Auditimit të Brendshëm 

Gjetja Sipas Standardeve Ndërkombëtare dhe Praktikave Profesionale të 
Auditimit të Brendshëm 1300, 1310, 1311, Drejtuesi i Auditimit të 
brendshëm duhet të zhvillojë dhe të mirëmbajë programin e siguridhënies 
dhe përmirësimit të cilësisë, i cili mbulon të gjitha aspektet e veprimtarisë 
së auditimit të brendshëm, përmes vlerësimeve të brendshme të cilat 
përfshijnë: monitorime të vazhdueshme të ecurisë së aktiviteteve të 
auditimit të brendshëm, si dhe përmes vetëvlerësimeve periodike ose 
vlerësimeve nga personat të tjerë brenda organizatës, me njohuri të 
mjaftueshme në praktikat e auditimit të brendshëm. 

Funksioni i auditimit të brendshëm në ndërmarrje është ushtruar vetëm nga 
një zyrtar i cili ka kryer auditimet dhe rishikimin e tyre, që i pamundëson 
sigurimin e një programi efikas të siguridhënies dhe përmirësimit të cilësisë 
së aktiviteteve audituese. 

Ndërmarrja gjatë vitit ka pranuar një zyrtari për auditimit të brendshëm i cili 
brenda një periudhe të shkurtër kohore ka shkëputur marrëdhënien e 
punës, por që deri në përfundim të vitit nuk ka arritur ta plotësoi Njësinë e 
Auditimit të Brendshëm me staf shtesë.

Ndikimi Kryerja e aktiviteteve të auditimit si dhe rishikimi i të njëjtave nga një zyrtar i 
vetëm pamundëson dhënien e sigurisë si dhe përmirësimit të cilësisë së 
aktiviteteve audituese, e rrjedhimisht edhe zvogëlimin e sigurisë që i ofrohet 
menaxhmentit në lidhje me funksionimin e sistemeve kyçe financiare

Rekomandimi B4 Bordi i Drejtorëve dhe Komiteti i Auditimit të sigurojë që Njësia e Auditimit 
të Brendshëm të krijojë një program efikas të siguri dhënies dhe 
përmirësimit të cilësisë së aktiviteteve të brendshme përmes rritjes së stafit 
në këtë njësi.  

Përgjigja e menaxhmentit të entitetit (Pajtohen)

2.2  Çështjet tjera të menaxhimit financiar dhe të pajtueshmërisë

Tabela 1 Përmbledhja e rekomandimeve të vitit paraprak

Nr Fusha e 
Auditimit

Rekomandimet e vitit 2022 Veprimet e 
ndërmarra

Statusi

1. Baza për 
opinion

Bordi i Drejtorëve të sigurojë që 
amortizimi i pasurive të shpërndahet mbi 
baza sistematike të jetës së dobishme të 
mbetur të pasurisë pas rivlerësimit sipas 
kërkesave të standardeve ndërkombëtare 
të kontabilitetit. Më tutje, të sigurohet një 
rishikim i shpenzimeve të amortizimit si 
dhe korrigjimi i gabimeve të identifikuara.

Ndërmarrja është 
zotuar se 
korrigjimin e 
gabimeve në 
amortizimin e 
pasurive do ta 
bëjë me rastin e 
zbatimit të 
rezultateve të 
rivlerësimit të 
pasurive, por  
dështimi i 
procesit të 
tenderimit dhe 
angazhimit te 
kompanisë së 
përgjegjshme për 
rivlerësimin e 
pasurive, ka 
rezultuar edhe në 
mos zbatim të 
këtij 
rekomandimi.  

Nuk ka filluar zbatimi

3   Progresi në zbatimin e rekomandimeve

Raporti i auditimit për PFV-të të vitit 2022 të NPH "Ibër-Lepenc" sh.a. ka rezultuar me 7 
rekomandime kryesore. Raporti i auditimit ishte kryer nga Zyra Kombëtare e Auditimit, përderisa 
menaxhmenti i ndërmarrjes ka përgatitur planin e veprimit për adresimin e rekomandimeve.

Deri në fund të auditimit tonë për vitin 2023, tri rekomandime ishin zbatuar ndërsa katër ende nuk 
ishin zbatuar. Për një përshkrim më të plotë të rekomandimeve dhe mënyrën se si janë trajtuar 
ato, shih Tabelën vijuese. 

Grafiku 1. Progresi në zbatimin e rekomandimeve të vitit paraprak

2. Pasuritë 
afatgjata

Bordi Drejtues të sigurojë që në përputhje 
me standardet ndërkombëtare të 
kontabilitetit, të bëhet rivlerësimi i 
pasurive të ndërmarrjes, me qëllim të 
prezantimit të vlerës së drejtë të tyre në 
Pasqyrat Financiare Vjetore. 

Ndërmarrja ka 
shpallur tenderin 
për angazhimin e 
një kompanie te 
specializuar për 
rivlerësimin e 
pasurive, por për 
shkak të mos 
përgjigjes së 
ofertuesve të 
ndërgjegjshëm 
procedura është 
anuluar. 

Nuk ka filluar zbatimi

3. Pasuritë 
afatgjata

Bordi i Drejtorëve të sigurojë, korrigjimin e 
rezervës së rivlerësimit si rezultat i 
zhvlerësimit të akumuluar sipas 
kërkesave të standardeve, në mënyrë që 
pasqyrat financiare të prezantojnë pamje 
të drejtë dhe të vërtetë. 

Ndërmarrja është 
zotuar se 
korrigjimin e 
rezervës së 
rivlerësimit do ta 
zbatojë në të 
njëjtën kohë me 
kryerjen e 
rivlerësimit andaj 
mos rivlerësimi i 
pasurive ka 
rezultuar edhe 
me mos 
korrigjimin  e 
rezervës së 
rivlerësimit, për 
arsye të anulimit 
të tenderit për 
këtë procedurë. 

Nuk ka filluar zbatimi

4. Shpenzimet 
operative

Bordi i Drejtorëve të sigurojë se janë 
hartuar dhe aprovuar rregulloret për 
menaxhimin e proceseve afariste ku do të 
përcaktohen qartë procedurat dhe 
kontrollet e brendshme të cilat do të 
ndihmojnë në menaxhimin e rreziqeve 
nga gabimet apo keqpërdorimet.

Ndërmarrja ka 
hartuar matricën 
e autorizimeve e 
cila parasheh 
nivelet e 
vendimmarrjes 
për të gjitha 
aktivitetet e 
ndërmarrjes. 

I zbatuar

5. Shpenzimet 
operative

Bordi i Drejtorëve duhet të sigurojë se 
janë marrë veprimet e nevojshme se 
zyrtari certifikues është duke i kryer 
shërbimet sipas kontratës së punës. 

Pas aprovimit të 
rregullores së 
sistematizimit të 
punëtorëve dhe 
kompensimit të 
pagave, 
ndërmarrja ka 
angazhuar 
zyrtarin 
certifikues të 
pagesave. 

I zbatuar

6. Shpenzimet e 
pagave

Bordi i Drejtorëve të sigurojë se është 
aprovuar një rregullore/politikë për 
sistematizimin e punëtorëve të 
ndërmarrjes në përputhje me strukturën 
organizative dhe se kompensimi i pagave 
bëhet konform rregulloreve të miratuara.

Në tetor të vitit 
2023, Bordi 
Drejtues ka 
hartuar 
rregulloren për 
sistematizimin e 
punëtorëve të 
ndërmarrjes dhe 
kompensimi i 
pagave, e cila ka 
filluar aplikimin 
nga shkurti i vitit 
2024.

I zbatuar

7. Funksioni i 
auditimit të 
brendshëm

Bordi i Drejtorëve dhe Komiteti i Auditimit 
të sigurojë që Njësia e Auditimit të 
Brendshëm të krijojë një program efikas 
të siguri dhënies dhe përmirësimit të 
cilësisë së aktiviteteve të brendshme 
përmes rritjes së stafit në këtë njësi.  

Ndërmarrja gjatë 
vitit përmes 
procedurave të 
rregullta të 
rekrutimit ka 
angazhuar një 
staf shtesë por i 
njëjti kishte lënë 
punën brenda një 
periudhe të 
shkurtër. 

Nuk ka filluar zbatimi

Vlora Spanca, Auditore e Përgjithshme

Naser Arllati, Ndihmës Auditor i Përgjithshëm

Shkelqim Xhema, Drejtor i Auditimit

Xhemile Berisha - Hoti, Udhëheqëse e ekipit

Lindita Ajeti, Anëtare e ekipit

Shtojca I: Letër konfirmimi

Shënimet fundore

¹ Pajtueshmëria me autoritetet – pajtueshmëria me të gjitha ligjet, rregullat, rregulloret, standardet dhe praktikat e 
mira relevante. 

² Kolektivisht të referuara si pajtueshmëri me autoritetet

